
Al Guveran. 
 
 

Di, papä cus’è ‘l Guveran ?  
    I m’hann ditt ca l’è un inferan! 
    Damm un po’ da spiegassion, 
    parché g’ho un’interrugassion. – 
 

l’argumeint l’è cumplicä, 
l’è difficil da spiegä, 
ma s’at fè un po’ d’attension, 
at farò un bell paragon. 
 
Al Guveran l’è to pär, 
Parlameint a l’è to mär; 
e la donna dal servisì 
che par noi l’è un impindiśi 
 
Pr’al so stùmag delicät 
la sariss al Sindacät. 
Po gh’é al popul c’al väl gnint, 
ca l’é poc intelligint; 
 
a l’è cull ca vegna bon 
quand arriva i’elession 
e quand gh’é da pagä ill tass… 
Cust t’é te, povar ragass! – 
 

- Sì, papä,dess ho capì 
dal Guveran l’a-bi-ci… 
Sum sicür che dman a scola 
pöss cüntä na bella fola. – 
 
A la nott al ragassein 
al sa dësda dal ninnein, 
al va śu meśś dasvistì: 



- Ahi, ma scappa la pipì! – 
 

         In dal bagn a gh’è la lüs, 
         ma dla ciäv gh’é vert al büs; 
         al papä baloss al brassa 
         e la streinśa la ragassa; 
 
         e in sla bucca al birichein 
         al ga schissa di basein! 
         Al piccin gh’è saltä in meint            

 par la scola l’argumeint. 
 
La mateina in dal so banc, 
al risponda svelt e franc: 

- Al runfäva al Parlameint 
in dal lett, bell indurmeint. 
 
E ‘l Guveran in dal bagn, 
con sö i slip ma seinsa pagn, 
cmè un puppòn col ciculät, 
al baśäva al Sindacät. 
 
Acsè ‘l popul mälmarüd, 
in pattäia e quäsi nüd, 
in d’un mond acsé baloss, 
l’ha finì par fäsla adoss! - 


